
   Ăçтан, мĕнле пуçтарăнса,

Пин-пин чул витĕр сăрхăнса,

Тумлам-тумламăн пухăнса

Çапла тухатăн-ши юхса?



Таçта-таçта, çĕр айĕнче,

Мăн кӳлĕ-тинĕс хĕрринче,

Çыран-стена хушăкĕнче

Çул тупрăн-ши пĕррехинче?



Апла пуçланнă е капла —

Антăлнă эсĕ малалла,

Анаталла е тăвалла,

Çитмешкĕн çак тавраналла.



Мĕнле халь ирĕклĕн юхан,

Çутта тухнишĕн савăнан,

Илемлĕ юрă шăратан,

Çынпа хавхаллăн калаçан!



Куллен ĕçетпĕр сан шывна,

Уçатпăр чĕрене-чуна,

Эс пур — сĕрме-и сăрана,

Илме-и кока-колăна?!



Чараймăп шухăша — каласшăн:

Тĕнче пилленĕ хăватушăн,

Виçесер пысăк юратушăн,

Çăлкуçăм, тав сăмахĕ йышăн!

  